
ಧರ್ಮಪುರೀ ವರ್ಣನಂ 2

ಮಂಗಳಶ್ಲೋಕಾಃ
ಅಯಿಕರಿಕರ್ಣಿಕ .ಮೂಷಿಕವಾಹನ .ಪರ್ವತಜಾಸುತ .ಸಾಂಬಪ್ರಿಯ .

ನುತಜನಪೋಷಕ .ಷಣ್ಮುಖಸೇವಿತ .ಶಂಕರಚುಂಬಿತಫಾಲತಟ .

ವರಚತುರಾನನದೇವಗಣಾರ್ಚಿತ .ದಾನವಭಂಜಕ .ದಾಸರತ .

ಜಯ ಗಣನಾಯಕ .ವಿಘ್ನವಿನಾಶಕ .ಧರ್ಮಪುರೀಜನಪಾಲ ವಿಭೋ . .. 1..

ಅಯಿ .ನಿಜಮೂರ್ಧಜಪಾಶಜಟೋದ್ಭವಗೌತಮಜಾಸಿಕತೋದ್ಭವ .ಭೋಃ
ವರರಘುವಂಶಕಳಾನಿಧಿಕೀರ್ತಿತರಾಘವಸೇವಿತಲಿಂಗತನೋ .

ನಿಜವರಭಕ್ತಕೃತಾಘವಿನಾಶಕ .ದಾಸಜನಾರ್ಥಿತದಾನರತೇ .

ಜಯ ರಜನೀಕರಭೂಷಿತಶೇಖರ .ಧರ್ಮಪುರೀವಿಲಸನ್ನಿಲಯ .. 2..

ತ್ವದ್ದರ್ಶನಂ ಯದಿ ಲಭೇ ನ ತು ನೀಲಕಂಠ
ಹೇ ಸೋಮ ನಾಮಭಜನಂ ನ ಕರೋಮಿಯತ್ತೇ .

ರೂಪಂ ಸ್ಮರಾಮಿ ತವ ಚೇನ್ನ ಮನೋಹರಂಯತ್
ತಜ್ಜೀವನಂ ಮಮ ನಿರರ್ಥಕಮೇವ ಶಂಭೋ .. 3..

ಪ್ರಾತಃ ಕಾಲೀನ ಗೋದಾವರೀವರ್ಣನಂ
ಯಾ ಲಕ್ಷ್ಮೀನೃಹರೇಃ ಪದಾಬ್ಜಲಸಿತಾ ಬ್ರಹ್ಮಾದಿದೇವೈರ್ಯುತಾ
ಯಾ ರಾಮಾರ್ಚಿತರಾಮಲಿಂಗನಿಲಯಾ ಭಕ್ತಾಘವಿಧ್ವಂಸಿನೀ .

ಯಸ್ಯಾಃ ಪ್ರಾಗ್ದಿಶಿ ಗೌತಮೀ ರವಿಕರಾನ್ ಪ್ರಕ್ಷಾಲಯಂತೀ ಸದಾ
ಸೇಯಂ ಧರ್ಮಪುರೀ ಸನಾತನಪುರಂ ಕ್ಷೇತ್ರಂ ಸತೀರ್ಥಂ ಮಹತ್ .. 4..

ಗೋದಾವರೀಗತಸುರಾರ್ಪಣಕೌತುಕೇಂದುಃ
ಪೀಯೂಷಭಾಂಡಪರಿಪೂರ್ಣಸುಧಾಕರೋಽಯಂ .

ವೀಚೀನಿಬದ್ಧಪ್ರತಿಬಿಂಬತನುರ್ ನಿತಾಂತಂ
ಸೂರ್ಯೋದಯೇ ಲಸತಿ ಗಚ್ಛತಿ ಖಾನ್ನಿಶೇಶಃ .. 5..
ಗೋದಾವರೀವರಜಲೇಷು ವಿನೋದಮಿಚ್ಛುಃ
ತಾರಾಯುತೋ ವರತರಂಗಹೃತಾತ್ಮರೂಪಃ .
ಆವೃತ್ಯ ವಾರ್ವಸಿತಕೈರವಮಾತ್ಮಬಂಧುಂ
ಸೂರ್ಯೋದಯೇ ಲಸತಿ ಗಚ್ಛತಿ ಖಾದ್ಧಿಮಾಂಶುಃ .. 6..

ನಿಷ್ಕಾಸ್ಯ ದ್ವಿಜರಾಟ್ ತಮೋಽನ್ಧಪಟಲಂಯಾತ್ಯೇಕತೋ ಹ್ಯಂಬರಾತ್
ನಿದ್ರಾಮುದ್ರಿತಮಾನವಾನ್ ದ್ವಿಜವರಾಃ ಜಾಗ್ರಂತಿ ರಾವೈರ್ಮುಹುಃ .
ಛಿತ್ತ್ವಾಽನ್ಧಂ ದ್ವಿಜಕಾಂತಿಭಿರ್ ದ್ವಿಜವರಾಃ ಶ್ರಾವ್ಯಂತಿ ವೇದಶ್ರುತೀಃ
ಪ್ರಾತರ್ ಧರ್ಮಪುರೀಪುರಸ್ಯ ಹಿ ಜನಾನ್ ಕುರ್ವಂತಿ ಚೈತನ್ಯಕಾನ್ .. 7..

ಗೌತಮ್ಯಾಸ್ತು ತರಂಗಪಂಕ್ತಿನಿನದೈರ್ ಮಾಧುರ್ಯಮಾಪೂರ್ಯತೇ
ಆಬ್ರಾಹ್ಮೀ ಹರಿತಶ್ಚ ಛಾತ್ರವಟವಃ ಪೂರ್ಯಂತಿ ವೇದಶ್ರುತೀಃ .
ಗಾವೋಽಮ್ಭೇತಿ ನದಂತಿ ವತ್ಸಕಗಣಂ ಸ್ವೋಧಾಸ್ಯದಾನಾಯ ತಾಃ
ಪ್ರಾತರ್ ಧರ್ಮಪುರಂ ಹಿ ಮಂಗಳಕರೈರ್ ಧ್ವಾನೈಃ ಪವಿತ್ರೀಕೃತಂ .. 8..

ಯಸ್ಯಾಂ ಬ್ರಾಹ್ಮಣಪುಂಗವೈರನುದಿನಂ ಸುಸ್ನಾತಲಿಪ್ತಾಂಗಕೈಃ
ಗಾಯತ್ರೀ ಶ್ರುತಿರಾವ ಸುಸ್ವರಗಳೈರ್ ದತ್ತಾಂಜಲಿರ್ ಭಾಸ್ಕರಃ .
ಸ್ನಾತ್ವಾ ಕ್ಷಾಲಿತರಶ್ಮಿಭಿರ್ ನರಹರಿಂ ಸಂದ್ರಷ್ಟುಕಾಮೋ ಮುದಾ
ನಿದ್ರಾಮುದ್ರಿತಪದ್ಮಮುನ್ನಯತಿಯಃ ಸಂಸೇವನಾಯ ಪ್ರಭುಂ .. 9..

ಗೋದಾವರೀವಿಮಲವಾರಿತರಂಗಹೄದ್ಯೈರ್
ಯತ್ಕೈರವೈರ್ ರತಿಮುಪೇತ್ಯ ಮುದಾ ನಿಶಾಂತೇ .

ಇಂದೌ ಗತೇ ತು ಕಮಲಾನಿ ನಿಮೀಲಿತಾನಿ
ಉನ್ಮೀಲ್ಯ ಭಾಸ್ಕರಕರೈರ್ ವಿಕಸಂತಿ ಪ್ರಾತಃ .. 10..
ಯೇ ಚೈವ ಬದ್ಧತನವಃ ಕಮಲೋದರೇಷು
ಭೃಂಗಾ ಹಿ ಭಾನುಹೃತಚಿತ್ತಮುಮುಕ್ಷವಸ್ತೇ .

ಸಂತುಷ್ಟಭಾಸ್ಕರಕರೈಃ ಸುವಿಮುಕ್ತಸಂಗಾಃ
ಗೀತೋಪದೇಶಕವರಾ ನನು ಯಾಂತಿ ಚೋರ್ಧ್ವಂ .. 11..

ಶ್ರೀ ವೈಷ್ಣವಾ ನೃಹರಿಸೇವನತತ್ಪರಾಶ್ಚ
ದಿಕ್ಪೂರ್ಯಮಾಣಶುಭಮಂಗಳವಾದ್ಯಘೋಷೈಃ .
ಗೋದೋದಪೂರ್ಣವರಹೇಮಘಟಾ ನಿವೃತ್ಯ
ನಿರ್ಯಾಂತಿ ವೇದಪಠನೈರ್ ಭೃತದೇವಚಿತ್ತಾಃ .. 12..
ಗೋಪಾಲಬಾಲಕಗಣೈರ್ ಧೃತಹಸ್ತದಂಡೈಃ
ಗಾವೋ ಮುದಾ ಪ್ರತಿಗೃಹಾತ್ ಕಿಲ ಮುಕ್ತಬಂಧಾಃ .
ವಾತ್ಸಲ್ಯದತ್ತಪಯಸೋಽನ್ವಯಗೋಗಣಾಶ್ಚ
ಗೋದಾವರೀತಟವನಂ ಹ್ಯುಪಯಾಂತಿ ಧೀರಂ .. 13..

ಕೋಕ್ಕೋರಕೋಧ್ವನಿಯುತೈರ್ ನನು ಕುಕ್ಕುಟೈಶ್ಚ
ದಿಕ್ಪೂರ್ಯಮಾಣನಿನದೈಃ ಪ್ರವಿಮುಕ್ತಕಂಠೈಃ .
ಜಾಗ್ರಂತಿ ಯೇನ ಹಿ ವಿಬುಧ್ಯ ವಿಮುಕ್ತಮಂಚಾಃ
ಯದ್ಗೌತಮೀನಿವಹನಾಯ ಜನಾಸ್ತು ಯಾಂತಿ .. 14..

ಯದ್ಗಾಯತೋ ಬುಧ ಸದಾಶಿವ ವಿಶ್ವನಾಥೌ
ರಾಜನ್ನಶಾಸ್ತ್ರಿಕೃತವಾಙ್ಮಯಸೇವನಂ ತು .

ಪ್ರಾಭಾತಿಕಂ ನನು ಸಕೀರ್ತನಚಿತ್ತಜಿಹ್ವಾಃ
ಗೋದಾವಗಾಢತನವಃ ಸ್ವಗೃಹಾಣಿಯಾಂತಿ .. 15..

ಗೋದಾಂ ಹಿ ಗೋಪತರುಣೀಮಣಯಸ್ತರಣ್ಯಾಂ
ಗೋಕ್ಷೀರಪೂರಿತಘಟಾಃ ಬಹವೋ ತರಂತ್ಯಃ .
ಗ್ರಾಮಂ ಪ್ರವಿಶ್ಯ ಮಧುರಸ್ವರಕಂಠರಾವೈಃ
ಉದ್ಘೋಷಯಂತಿ ನನು ವಿಕ್ರಯಣಾಯ ದುಗ್ಧಂ .. 16..

ಗಂಗೇ . ತ್ರಿವಿಕ್ರಮಪದೋದ್ಭವಿ .ಹೇ ಸುರಾರ್ಚ್ಯೇ .

ಪಾಪಘ್ನಿ .ಹೇ ಶಿವಜಟಾಹೃತವಾರಿರೂಪೇ .

ವಿಧ್ವಸ್ತ ಗೌತಮಮಹರ್ಷಿಕೃತಾಘರಾಶೇ .

ತ್ವಂ ಜಾಗೃಹೀತ್ಯುಷಸಿ ಭಕ್ತವರಾಃ ಸ್ತುವಂತಿ .. 17..

ಅಭ್ಯಾಗತಾ ವಿವಿಧದೇಶಸಮಾಗತಾಶ್ಚ
ಅಬಾಲವೃದ್ಧಪುರವಾಸಗಣಾಶ್ಚ ವೀಥ್ಯಾಂ .

ಸ್ನಾತಾಽಽಗತಾನ್ ದ್ವಿಜವರಾನಭಿವಂದ್ಯ ನಮ್ರಾಃ
ಗೋದಾನಿಮಜ್ಜನಪರಾಸ್ತ್ವರಿತಂ ಪ್ರಯಾಂತಿ .. 18..

ಪಿತ್ರಾಜ್ಞಯಾ ಗತವನೋ ರಘುರಾಮಚಂದ್ರಃ
ಸ್ನಾತ್ವಾ ಚ ಯತ್ರ ಪಿತರಂ ತ್ವಕರೋದ್ಧಿ ತೃಪ್ತಂ .

ಭಕ್ತ್ಯಾಽರ್ಚಯತ್ ಸ್ವಕೃತಸೈಕತಲಿಂಗಮೂರ್ತಿಂ
ತದ್ಗೌತಮೀಸ್ಥಸಿಕತಾ ಹಿ ಪುನಂತಿ ಭಕ್ತಾನ್ .. 19..

ಯದ್ರಾಮಚಂದ್ರಕೃತಪೈತೃಕಕರ್ಮಯತ್ರ
ಮೋಕ್ಷಂ ಪ್ರದಾತ್ ದಶರಥಾಯ ಗತಾಘಭಾಜೇ
ಅಭ್ಯಾಗತಾಃ ಸ್ವಪಿತೃಮೋಕ್ಷಮವಾಪ್ತಿಹೇತೋಃ .
ಗೋದಾತಟೇ ಹ್ಯನುಚರಂತಿ ಸುಪಿಷ್ಟಪಿಂಡೈಃ .. 20..
ಸಂಕಲ್ಪಮಂತ್ರಪಠನಾ ವಟವಾ ಸ್ತು ಕೇಚಿತ್
ಕೇಚಿನ್ನಿಮಜ್ಜನಪರಾ ಹರಶಬ್ದಪೂರ್ವಂ .

ಸಂಧ್ಯಾಂತ್ವುಪಾಸನಪರಾಃ ಸುನಿಮೀಲಿತಾಕ್ಷಾಃ
ಗೋದಾಜಲೇಷು ವಿಧಿಕರ್ಮರತಾ ದ್ವಿಜಾ ಹಿ .. 21..

ವಿಪ್ರೋತ್ತಮಾಃ
ಗೋದಾಸ್ನಾನಪುನೀತಕಾಂತಿತನವಃ ಸ್ವಭ್ಯಸ್ತವೇದಾನನಾಃ
ಧರ್ಮಾಧರ್ಮವಿಚಾರಶಾಸ್ತ್ರಪಟವಃ ವಾಣೀಲಸಜ್ಜಿಹ್ವಕಾಃ .
ನಿತ್ಯಂ ತ್ವರ್ಚಿತದೇವತಾತಿಥಿಗಣಾಃ ಭಸ್ಮಾನುಲಿಪ್ತಾಂಗಕಾಃ

ತೇಽಮೀ ಧರ್ಮಪುರೀನಿವಾಸರಸಿಕಾಃ ವಿಪ್ರೋತ್ತಮಾ ಧಾರ್ಮಿಕಾಃ .. 22..
ತ್ರಿಪುಂಡ್ರಭಸ್ಮಾಂಚಿತಫಾಲಭಾಗಾಃ
ರುದ್ರಾಕ್ಷಮಾಲಾಧೃತಕಂಠಭಾಗಾಃ .
ಯಜ್ಞೋಪವೀತೈರ್ಭೃತವತ್ಸಭಾಗಾಃ
ವಿಪ್ರೋತ್ತಮಾಃ ಕರ್ಮಸು ನಿಷ್ಠಚಿತ್ತಾಃ .. 23..
ನಿತ್ಯಂ ತ್ವನುಷ್ಠಾನಕ್ರಿಯಾಕಲಾಪಾಃ
ವೇದಪ್ರಪೂತಾನನಚಂದ್ರಬಿಂಬಾಃ .
ಧರ್ಮೈಕನಿಷ್ಠಾಶ್ಚ ಸದಾ ಕ್ರಿಯೇಷು
ಸ್ವಸ್ತಿಃ ಪ್ರಜಾಭ್ಯೋಽಸ್ತ್ವಿತಿ ಚಿತ್ತಕಾಮಾಃ .. 24..
ವೃತ್ತ್ಯಾಂ ಸ್ವಕೀಯೇನ ಖಲು ಧರ್ಮನಿಷ್ಠಾಃ
ಪರೋಪಕಾರಾಯನಿಹಿತೈಕಚಿತ್ತಾಃ .
ಸತ್ಸಂಗಗೋಷ್ಠೀಹೃತರಾತ್ರಿಕಾಲಾಃ
ತೇ ಧರ್ಮಪೂಃ ಪೌರವರಾಶ್ಚಧನ್ಯಾಃ .. 25..
ಶ್ರೌತ ಸ್ಮಾರ್ತಸುನಿತ್ಯಕರ್ಮವಿಧಯೇಯತ್ ಶ್ರಾವಣೀ ಕರ್ಮಣಿ
ಸರ್ವೇ ವಿಪ್ರಕುಲೋತ್ತಮಾಃ ಸುಘಟಿತಾಃ ಯಜ್ಞೋಪವೀತಂ ಮುದಾ .

ಸಾಮೂಹೇನ ಹಿ ಧಾರಯಂತಿ ವಿನತಾಃ ಕೃತ್ವಾಽರ್ಷಹೋಮಾರ್ಚನಂ
ಬ್ರಾಹ್ಮಂ ಯಜ್ಞವಿಧಿಂ ತಥಾರ್ಷಪಠನಂ ಸಂಪೂರಯತಃ ಸದಾ .. 26..

ಪುರಸ್ತ್ರೀಮಣಯಃ
ಶ್ರೀಶೇಷಯೋಕ್ತನಿಗಮಾಂತಭೃತಾತ್ಮತತ್ತ್ವಂ
ಯನ್ನಾರಸಿಂಹಶತಕಂ ಹರಿಭಕ್ತಿಸಾರಂ
ಭ್ರಾಜನ್ನೃಸಿಂಹಚರಣಾಬ್ಜಕಹೃಷ್ಟಚಿತ್ತಾಃ
ಗಾಯಂತಿ ಪ್ರೋದ್ಗಲಿತಗಾನಯುತಾ ಸ್ತು ನಾರ್ಯಃ .. 27..
ನಗರವೀಥಿ
ಮಾಲಾಂ ಕ್ವಚಿದ್ಧಿ ಧನುರಾಕೃತಿಭಂಕ್ವಚಿಚ್ಚ
ಖಡ್ಗಂ ಕ್ವಚಿನ್ನನು ಸುದರ್ಶನರೂಪಮನ್ಯತ್ .

ಭಿನ್ನೈಃ ಸದಾಕೃತಿವಿಶೇಷಗಣೈರ್ ಬಲಾಕಾಃ
ಬಧ್ನಂತಿ ಧರ್ಮಪುರಮಂಬರವೀಥಿಮಾರ್ಗಂ .. 28..

ಶ್ರೀನಾರಸಿಂಹ ವಚಸಾ ತ್ವನಿಲಾತ್ಮಜಃ ಕಿಂ
ಆಜ್ಞಾಪಯೇತ್ ಕಪಿಕುಲಂ ಪುರರಕ್ಷಣಾರ್ಥಂ .

ಯತ್ ತ್ರಾಸಯಂತಿ ಶಠಬುದ್ಧಿನರಾಂಸ್ತು ವೀಥ್ಯಾಂ
ಸೌಧಾಗ್ರಭಾಗವಿಹರದ್ ವರವಾನರಾ ಹಿ .. 29..

ಗೋದಾತರಂಗನಿಚಯದ್ವಿಗುಣೀಕೃತೈರ್ಹಿ

ಉದ್ಯತ್ಪ್ರಭಾಕರಕರೈರ್ ಧೃತಹೇಮಸೌಧಾಃ .
ವಜ್ರಾಯುಧೇನ ವಿನಿಪಾತಿತಮೇರುಶೃಂಗಾಃ
ಕಿಂ ಕ್ಷೇತ್ರವಾಸನಿಲಯಾಃ ಪರಿವರ್ತಿತಾ ವಾ? .. 30..
ಕನ್ಯಾ ಗೃಹಾಂಗಣತಲಂ ಪರಿಶುಧ್ಯ ಚಾದ್ಭಿಃ
ಕೃತ್ವಾ ಮುದಾ ರಜಿತಭಾಸಿತರಂಗವಲ್ಲೀಃ .
ಸಂದೀಪ್ತಗೋಮಯಗಿರಿಪ್ರತಿಮಾ ವಿಧಾಯ
ರಂಜಂತಿ ಚಾಪಹೃತಚಿತ್ತಜನಂ ಹಿ ಮಾರ್ಗಂ .. 31..

ರಾಜಗೋಪುರಂ -

ಯದ್ರಾಜಗೋಪುರಗವಾಕ್ಷಕವಾಟಮಾರ್ಗಾತ್
ಆವೃತ್ಯ ಪಕ್ಷಿನಿವಹಾನ್ ಖಲು ಮೇಘಮಾಲಾಃ .
ಗಚ್ಛಂತಿ ಮಂದಿರಮಹೋ ಶುಭಕೃಷ್ಣವರ್ಣಾಃ
ದ್ರಷ್ಟುಂ ರಮಾನರಹರಿಂ ವಿನತಾ ನಿನಾದೈಃ .. 32..
ಬ್ರಹ್ಮಾದಿ ದೇವಗಮನಾಯ ಶುಭಾಂಕಿತಂ ಹಿ
ಭಕ್ತಾಗ್ರ್ಯದೈತ್ಯಗಮನಾಯಮಹೋನ್ನತಂ ಚ .

ಯತ್ಸ್ವಾಗತಾದರಣಪೂರ್ವಕ ಭೃತ್ಯವರ್ಗಂ
ತದ್ರಾಜಗೋಪುರಮಹೋ ಕಿಮು ವರ್ಣಶಕ್ಯಂ .. 33..

ದೀವ್ಯತ್ ಸುವರ್ಣಕಲಶೈರ್ ನನು ಭ್ರಾಜಮಾನಂ
ಆಕಾಶಚುಂಬನಪರಂ ಶಿಖರಾಗ್ರಭಾಗಂ .

ಆದಿತ್ಯದೈತ್ಯಪ್ರತಿಮಾಹೃತಚಿತ್ತಹೃದ್ಯಂ
ಯದ್ರಾಜಗೋಪುರಮಹೋ ಕಿಮು ವರ್ಣಶಕ್ಯಂ .. 34..

ದೈನಂದಿಕೇನ ವಿಧಿನಾ ಗಗನಾಂತರಾಳೇ
ಸಪ್ತಾಶ್ವವಾಹನರಥಂ ತ್ವಧಿರೂಢಭಾನುಂ .

ಆಯಾಂತಮಾಹ್ವಯತಿ ಹಿ ಶ್ರಮಮೋಚನಾಯ
ಯದ್ ಗೋಪುರಂ ಧೃತಕಪೋತ ಸುಪುಷ್ಪಮಾಲಂ .. 35..

ಉದ್ಯದ್ದಿನೇಶಕಿರಣೈರ್ ಜ್ವಲದಗ್ನಿತೇಜಃ
ಸ್ನಾತಾನುಲಿಪ್ತವರಭಕ್ತಸಮಾಹ್ವನಾಯ .

ಯದ್ ರಾಜಗೋಪುರಮಹೋ ಹರಿಮಂದಿರಸ್ಯ
ಧೀರಂ ವಿಲೋಕಯತಿ ಪೂರ್ವಮುಖಾಭಿರಾಮಂ .. 36..

ಯಮನಿಲಯಂ -

ದ್ವಾರಸ್ಯ ದಕ್ಷಿಣಮುಪಾಶ್ರಿತಧರ್ಮರಾಜಃ
ಯದ್ದಕ್ಷಿಣಾದಿಗಧಿನಾಯಕಮಂದಿರೇಽತ್ರ
ಸಂಗಣ್ಯ ಸಂದರ್ಶಕಭಕ್ತಗಣಾಘರಾಶೀನ್

ದೂರೀಕರೋತಿ ನರಸಿಂಹಸುಭಕ್ತಕಾನಾಂ .. 37..

ಮಂದಿರಂ -

ರೇಖೈಸ್ತ್ರಿಪುಂಡ್ರಕವಿಭೂತಿಸುಫಾಲಭಾಗಾಃ
ಕೇಚಿಚ್ಚ ವೈಷ್ಣವರಾ ನನು ಚೋರ್ಧ್ವಪುಂಡ್ರಾಃ .
ಹೇನಾರಸಿಂಹ ವರದೇತಿ ಚ ಭಕ್ತಿರಾವೈಃ
ಲಕ್ಷ್ಮೀನೃಸಿಂಹನಿಲಯಂ ಖಲು ರಂಜಯಂತಿ .. 38..

ಗಾಯಂತಿ ಕೇಚಿದ್ಧಿ ನುದಂತಿ ಕೇಚಿತ್
ಸ್ತುವಂತಿ ಕೇಚಿಚ್ಚ ಭಜಂತಿ ಕೇಚಿತ್
ನೃತ್ಯಂತಿ ಕೇಚಿತ್ ಪ್ರಣಮಂತಿ ಕೇಚಿತ್
ಲಕ್ಷ್ಮೀನೃಸಿಂಹಸ್ಯ ಚ ಮಂದಿರೇ ಹಿ .. 39..

ವರಾಹತೀರ್ಥಂ -

ಲೋಕೈಕರಕ್ಷಣವಿಧೌ ಹತಹೇಮನೇತ್ರಃ
ಶ್ರೀಶೋ ಧೃತಕ್ಷಿತಿಮೃದಂಕಿತದಂಷ್ಟ್ರಭಾಗಾನ್ .

ಪ್ರಕ್ಷಾಲ್ಯ ಪೂತಮಕರೋತ್ಸ ವರಾಹರೂಪಃ
ಯತ್ತದ್ವಿರಾಜತಿ ಪವಿತ್ರ ವರಾಹತೀರ್ಥಂ .. 40..

ಯಸ್ಮಿನ್ಮುದಾ ನಿವಹನಾದ್ಧಿ ಸಭಾರ್ಯಕಶ್ಚ
ಚಿಂತಾಮಣಿಃ ಪರಮವಾಪ ಹಿ ಮುಕ್ತಿಮಾರ್ಗಂ .

ಚಿಂತಾಮಣೀತಿಯದಗಾದ್ಧಿ ಸರಃ ಪ್ರಸಿದ್ಧಂ
ವಾರಾಹತೀರ್ಥಮಿಹ ರಾಜತಿ ಧರ್ಮಪುರ್ಯಾಂ .. 41..

ಲಕ್ಷ್ಮೀನೃಸಿಂಹವಿಭುದರ್ಶನಸಾಭಿಲಾಷಂ
ಗ್ರಾಮಂ ಪ್ರವಿಷ್ಟಮತಿಥಿಂ ನನು ಸಾದರೇಣ .

ಭೃಂಗಾನುರಂಜಿತಸುಮಂಗಳವಾದ್ಯಘೋಷೈಃ
ಸುಸ್ವಾಗತಂ ವದತಿ ಚೇಹ ವರಾಹತೀರ್ಥಂ .. 42..

ಉತ್ಥಾಯ ಚೈಕಚರಣಂ ಚ ನಿಮೀಲ್ಯ ನೇತ್ರೇ
ಧ್ಯಾನೈಕಚಿತ್ತವಿಲಸತ್ಸರಸಿಪ್ರಸುಪ್ತಾಃ .
ನಿಷ್ಕಂಪಮಾನಲಸದಂಗವಿಭಾಸಪಕ್ಷಾಃ
ಕಿಂ ತಾಪಸಾನನುಸರಂತಿ ಬಕಾ ಹಿ ತೀರೇ .. 43..

ಅಭ್ಯಾಗತಾಯಮಧುಪಾಯ ವಿನಮ್ರಭಾವೈಃ
ಸಂತುಷ್ಟಕಂ ವಿಕಸಿತಾನನಪದ್ಮವೃಂದಂ .

ದತ್ತ್ವಾ ಹಿ ಮಧುಪರ್ಕಮನನ್ಯಚಿತ್ತಂ
ವಾರಾಹತೀರ್ಥಮಿಹ ಶಿಕ್ಷತಿ ಚಾತಿಥೇಯಂ .. 44..

ಯದ್ದೀವ್ಯದುನ್ನತಕವಾಟಯುತಾನಿಯಾನಿ

ಬದ್ಧಾಣಿ ಮಂಗಲಸುತೋರಣಚೂತಪತ್ರೈಃ .
ವಾತಾಯನೈರ್ ಹ್ಯುಪರಿ ಭಾಗಮಲಂಕೃತಾನಿ
ದ್ವಾರಾಣಿ ತಾನಿ ವಿಲಸಂತಿ ಪುರೀಗೃಹಾಣಾಂ .. 45..

ಸತ್ಯವತೀಕುಂಡಂ -

ಗೋದಾವಗಾಹನತನುರ್ ಗತಸರ್ಪರೂಪಃ
ಮಾನೂಷ್ಯರೂಪಮಗಮನ್ನನು ಯತ್ರ ತೀರ್ಥೇ .

ಖ್ಯಾತಿಂಗತಂ ಹಿ ವರಸತ್ಯವತೀ ತಟಂ ತತ್
ಮಗ್ನಾನ್ ಕರೋತಿ ಹಿ ಜನಾನನಘಾನ್ ಚ ನಿತ್ಯಂ .. 46..

ಶಿವಮಂದಿರಂ -

ನಿತ್ಯಂ ಪ್ರಾಪ್ಯ ಶಿವಾಲಯೇ ದ್ವಿಜವರಾಃ ತ್ವೈಶಾನ್ಯ ಕೋಣೇ ಸ್ಥಿತಂ
ವಿಘ್ನೇಶಂ ಪ್ರಥಮಂ ಸುಪೂಜ್ಯ ಶಿವಜಂ ಮಂತ್ರೈರಧರ್ವೈರ್ ನುತಾಃ .
ಸವ್ಯಾಸವ್ಯವಿಧೌ ಪ್ರದಕ್ಷಿಣಕ್ರಮಂ ಕೃತ್ವಾ ಹಿ ಶೈವಂ ತತಃ
ಕಾಶೀವಿಶ್ವಪತೇಶ್ಚ ಲಿಂಗಮಪರಂ ಸ್ತುತ್ವಾ ಕಪೀಶಾಹೃತಂ .. 47..

ಗತ್ವಾ ಸನ್ನಿಧಿಮೀಶ್ವರಸ್ಯ ಜಗತಃ ಹ್ಯುಕ್ತ್ವಾ ಮಹನ್ನ್ಯಾಸಕಂ
ರುದ್ರೈಕಾದಶವಾರಘೋಷಣಪರಾಃ ಕೃತ್ವಾಽಭಿಶೇಕಾದಿಕಂ
ಭಸ್ಮಾಲಿಪ್ಯ ಚ ಬಿಲ್ವಪತ್ರಸುದಲಾನಿಕ್ಷೇಪಯಂತೋ ಮದಾ
ನೈವೇದ್ಯಂ ವರಧೂಪದೀಪಸಹಿತಂ ದತ್ತ್ವ ಚ ನೀರಾಜನಂ .. 48..

ನೈಕೈರ್ವೈದಿಕಮಂತ್ರಪುಷ್ಪನಿಚಯೈಃ ಭಕ್ತ್ಯಾ ನಮಂತಃ ಸ್ತವೈಃ
ಸಾಷ್ಟಾಂಗಂ ನಮಿತಾ ದ್ವಿಜಾ ಸುಮಧುರಂ ಗಾಯನ್ ಸ್ತುತಿಂ ಶೂಲಿನಃ .
ಇತ್ಯೇವಂ ಹಿ ಸದಾಽರ್ಚನೇ ಸುನಿರತಾಃ ತೃಪ್ತಿಂ ಗತಾ ಸ್ತೇ ಪುನಃ
ಮಾಸೇ ಶ್ರಾವಣಿಕೇಽರ್ಚಯಂತಿ ವರದಂ ಲಿಂಗಂ ಹಿ ರಾಮಾರ್ಚಿತಂ .. 49..

ಗರುಡಸ್ತಂಭಂ -

ದ್ವಾರಂದ್ವಿತೀಯಮಧಿಗಮ್ಯ ನರಾ ಹಿ ಭಕ್ತ್ಯಾ
ಸ್ತಂಭಂ ಮಹೋಚ್ಛ್ರಿತಪತಾಕಯುತಂ ಚ ದೃಷ್ಟ್ವಾ .

ಯದ್ ಗಾರುಡಪ್ರತಿಮಯಾ ಸುಸಮಾಶ್ರಿತಂ ತತ್
ಭಕ್ತ್ಯಾ ನಮಂತಿ ನರಕೇಸರಿದರ್ಶನಾಶಾಃ .. 50..
ಇತಿ ಸಂಸ್ಕೃತಸಾಹಿತ್ಯರತ್ನಪದಲಾಂಛನಸ್ಯ,
ಬುಧಕೋಟಿನುತಸ್ಯ,ಪ್ರಥಿತಕವಿಪಂಡಿತಗಣಾಗ್ರಣೀವರಸ್ಯ,
ಅಖಿಲಶಿಷ್ಯಕೋಟಿವೃಂದಾರ್ಚಿತಪಾದಪದ್ಮಯುಗಲಸ್ಯ,
ಆಚಾರ್ಯಕೋರಿಡೇರಾಜನ್ನಶಾಸ್ತ್ರಿಣಃ ದ್ವಿತೀಯಪುತ್ರೇಣ ಕೋರಿಡೇ ವಿಶ್ವನಾಥ
ಶರ್ಮಣಾ

ವಿರಚಿತಂ ಧರ್ಮಪುರೀವರ್ಣನಂ ಸಮಾಪ್ತಂ .

Dharmapuri is famous for Sri Lakshmi Narasimha Swamy Temple.

It is situated on the southern banks of Godavari which flows

through the town. Only at Dharmapuri the Godavari river

flows from north to south direction, while in normal course

flowing west to east. For this reason,

the river at Dharmapuri is called Dakshina Vahini. The town

is one of the nine Narasimha Kshetrams and Teertharajamu.

